
Angerlarsimaffik Isikkivimmi immikkoortortap ammasup 

misissuiffiginerani misissuinermi nalunaarusiaq  

1. Aallaqqaasiut 

 

Misissuiartortitat Inatsisartut ombudsmandianeersut Angerlarsimaffik Isikki­

vimmi (matuma kingorna Isikkivik) Sisimiuniittumi siumut ilisimatitsissutaa-re­

ersutut misissuineq 11. aamma 12. september 2024-mi ingerlappaat. Misissuineq 

ombudsmandip sulineranut ilaatillugu ingerlanneqarpoq, taamaalilluni naam­

magittaalliummik tunngaveqarnani ingerlanneqarluni. 

 

Nalunaarusiap ilanngussartaa misissuinermi inatsisitigut tunngavigineqartut paa­

sissutissat pillugit innersuussutigaara. 

 

Immikkoortortami ammasumi misissuinermut ataqatigiisillugu immikkoortortami 

matoqqasumi OPCAT malillugu misissuineq ingerlanneqarpoq, taassuma misissu­

inermi nalunaarusiartaa immikkut suliarineqarpoq. 

 

Ombudsmandeqarfimmiit misissuisut tassaapput ombudsmand Gedion Jeremias­

sen, immikkut siunnersorti Henrik Bach, fuldmægtigi Luna Hansen aamma oqa­

lutsit pisortaat Karoline Lyberth. Taakku saniatigut nakorsaaneq Karin Meyer 

Dansk institut mod tortur (DIGNITY)-meersoq aamma nalagaaffik tamakkerlugu 

pisortaq Pernille Boye Koch Institut for menneskerettighedermeersoq.  

 

Allaffiup pisortaata Nivikka Witjesip Ulloq Unnuarlu Inissitsiterinermullu Immik­

koortortaqarfimmit misissuinerup ilaa najuffigivaa. 

 

18. december 2025 

 

All. nr./brevnr.: 

2024-900-0003-9 

Sull./sagsbeh.: HB/LH/kl 

Qulequttat misissuinermi oqaloqatigiissutigineqartut ilaannaat nalunaarusiami 

matumani ilanngunneqarput. 

 

Isikkivik aamma Isumaginninnermut Aqutsisoqarfik nalunaarusiamut missingi­

utaagallartumut oqaaseqaateqarnissaminnut periarfissaqarnikuuput. 

 

Isumaginninnermi Aqutsisoqarfimmit oqaaseqaatit e-mailikkut 9. oktober 2025-

mi tiguakka. Oqaaseqaatit pisariaqassusiattut annertussusilerlugit nalunaarusi­

amut ilanngunneqarput.  

 

2. Misissuinerup piareersarneqarnera ingerlanneqarneralu 

 

Isikkivik misissuissamaarnermik oqarasuaatikkut 2. maj 2024-mi kalerrinneqar­

poq, misissuinerlu pillugu paasissutissat amerlanerusut allakkatigut 12. august 

2024-meersutigut tigullugit. 

 

Peqatigitillugu Isikkivik noqqaaffigivara, sulisut tamaasa, najugaqartut aamma 

ilaqutaasut misissuineq aamma misissuiartortunik oqaloqateqarnissaminnut pe­

riarfissaqarnerat pillugu ilisimateqqullugit. 

 

Isumaginninnermut Aqutsisoqarfik e-mailikkut 12. august 2024-mi misissuiartor­

niarneq pillugu ilisimatinneqarpoq. Peqatigitillugu neqeroorutigaara, Isumagin­

ninnermut Aqutsisoqarfik alaatsinaatsutut misissuinerup ilaanut siumut 

isumaqatigiissutaareersumut peqataasinnaasoq, noqqaassutigaaralu Isumagin­

ninnermut Aqutsisoqarfik taamaliornissamik kissaateqarpat ilisimateqqullunga. 

 

Misissuinissaq sioqqullugu Isikkivimmit, angerlarsimaffik najugaqartullu pillugit 

atortunik assiginngitsunik allakkatigut tigusaqarpunga. 

 

Misissuinermi misissuiartortunit Isikkivimmi pisortaqatigiit oqaloqatigineqarput, 

sinniisuutitat tassaallutik pisortaagallartoq, immikkoortortami matoqqasumi 

aqutsisoq kiisalu immikkoortortami ammasumi tullersorti. Taakkua saniatigut mi­

sissuiartortunit ataasiakkaarlugit oqaloqatigineqarput sulisut arfineq marluk, na­

jugaqartut pingasut ilaqutaasullu marluk.  

Isikkiviup initai misissuiartortunit aamma misissorneqarput.  

 

3. Isikkivik pillugu ataatsimut oqaatigisassat 

 

Isikkivik Sisimiuniittoq ulloq unnuarlugu paaqqinniffiuvoq Namminersorlutik 

Oqartussanit pigineqartoq.  

 

Isikkivik ammasumik matoqqasumillu immikkoortortaqarpoq, illup quleriiunngit­

sup isuini uiguleriillutik inissitaapput ataatsimut isaariaqarlutik. Immikkoortortat 

immikkut tamarmik ataatsimoorussamik igaffeqarput, nerisarfik isersimaar­

tarfillu, sulisunut allaffik, kiisalu perusuersartarfiit uffarfiillu suiaassuseq malillugu 

immikkoortitat. Najugaqartut tamarmik immikkut ineeraqarput. Immikkoortor­

tami matoqqasumi timersornermut sungiusartarfeqarpoq sungiusarnissamut 

atortulersukkamik, silami ungalusamik sammisassaqartitsiveqarpoq, immikkoor­

tortaq matoqqasummit toqqaannaq anillaffiusinnaasoq, taamaalillutik inissin­

neqarsimasut silami sammisassaqartinneqarsinnaallutik. 

 

Sanileralugu illu immikkoortoq angerlarsimaffimmut atasoq pigineqarpoq, naju­

gaqartunut ini sammisassaqartitsivik, allaffiit ataatsimiittarfillu. Misissuiar­

tornerup nalaani angerlarsimaffik nunaminertamut atasumik illumik allamik ali­

ikkutaralugu sammisassanut sannavimmik pilersitsisinialeruttorpoq. 

 

Immikkoortortami matoqqasumi sullitat tassaapput meeqqat inuusuttullu 12-niit  

17-inik ukiullit ilanngullugit. Immikkoortortami matoqqasumi meeqqat inissin­

neqarsinnaapput meeqqat tapersersorneqarnissaannut Inatsisartut inatsisaat nr. 

20, 26. juni 2017-imeersoq malillugu (matuma kingorna isumaginninnikkut inis­

sitatut taanneqartartussaq) aamma tamanna pillugu eqqartuussisarnermi inat­

sisip aamma pinerluttulerinermi inatsisip aalajangersagai malillugit (matuma 

kingorna eqqartuussuteqarnikkut inissitatut taaneqartartussaq). 

 

Immikkoortortami ammasumi sullitat tassaapput meeqqat inuusuttullu 12-18-

inik ukiullit, kiisalu inuusuttunut suliniuteqareernermi malitseqartitsinermi 18-23-

nik ukiullit. 

 

Sullitallu makkuninnga unammilligassaqartut ilisarnaateqarput:  

• Inuttut ajornartorsiuteqarfiusuni toqqissisimananngitsuni, sumiginnaaner­

mik aamma atornerlugaanermik atugaqartitaallutik peroriartornikut 

• Pissusilersortarnikkut ajornartorsiuteqarneq, tamatumunnga ilanngullugit 

sakkortuumik qisuariaateqartarneq, killissamik qaangiinermik innarli­

iniarnermillu pissusilersortarnerit 

• Inunnut aalajangersimasunut attaveqalernissamut tatiginnissinnaanngin­

neq 

• Inuttut, migissutsitigut tarnikkullu ajornartorsiuteqarneq 

• Annertuumik atuinikkut aanngaajaarniutinik atornerluineq 

• Sinissaaruttarneq muminganerlu 

• Pinerluuteqarnissamut qanissinnaaneq 

• Atuarfiup tungaanut misilittakkat pitsaanngitsut ilikkagaqarsinnaannginn­

erlu 

• Isumassorneqarnissamik, aaqqissuussaasumik, inersimasunut aalajaatsu­

mik attaveqarnissaq katsorsagaanissalu 

 

Sullitanut tamanut atuuppoq, inuttut perorsarneqarnikkut ikorfartorneqarnissaq 

ilaannikkullu tarnikkut aamma/imaluunniit tarnip pissusaanik ilisimasalimmit tar­

nip nakorsaannilluunniit katsorsarneqarnissaq avatangiisini illersugaasuni pisari­

aqartinneqartarpoq. 

 

Angerlarsimaffik inunnut qulinut inigineqarnissaminut akuerisaavoq, taakkunan­

nga sisamat immikkoortortami matoqqasumi, immikkoortortamilu ammasumi ar­

finillit. 

 

Misissuinerup nalaani Isikkivimmi najugaqartut arfiniliupput, taakku saniatigut 

taamaalinerani ataaseq angerlarsimaffimmiigani. Isikkivimmi najugaqartut  

ataatsimoortikkaanni taakkunannga najugaqartut tallimat immikkoortortami am­

masumi najugaqarput ataaserlu immikkoortortami matoqqasumi inissinneqarsi­

malluni. 

 

Piffissami misissuiffiusumi angerlarsimaffimmi sulisut 25-upput immikkoortorta­

nut taakkununnga marlunnut agguarneqarsimallutik pisortaqatigiit ilanngullugit. 

Misissuereernerup kingornatigut Isumaginninnermut Aqutsisoqarfik nutaamik 

aqutsisuugallartussamik toqqaasimavoq.  

4. Ombudsmandip pingaarnerusutigut naliliinera 

 

Pingaarnertut maluginiarpara Isikkivimmi pisortaqatigiit sulisullu sapinngisartik 

tamaat atorlugu najugaqartunut toqqissisimanartumik naleqqutumillu sinaakku­

teqartitsiniarsarisut, aamma sulisut naatsorsuutigineqarnertik sinnerlugu naju­

gaqartut atugarissaarnissaat qulakkeerniataraat. 

 

Aamma maluginiarpara, siunissami angerlarsimaffimmit pissaanermik atuisarneq 

pillugu ukkatarinninniartut, tassunga ilanngullugu sulisut ataatsimiittarnerini pis­

saanermik atuisarneq pillugu inatsisip sammineqartarnissaanik. 

 

Maluginiarpara immikkoortortat alianaatsuutinniarneqartut angerlarsimaffippa­

laartumillu pisatsersugaallutik. 

 

Najugaqartut misissuiartortunit oqaloqatigineqartut pingaarnertut angerlarsimaf­

fimmi najugaqarnertik naammagisimaarpaat, taamaattorli sulisunut qanin­

nerusumik attaveqarusullutik. 

 

Pissutsit arlallit oqaaseqaateqarnissannut pissutissaqalersippaannga. Taakku tul­

liuttuni immikkooq 5-imiit 12-imut allaaserineqassapput. 

 

5. Iliuusissatut pilersaarutit katsorsaanissamilu pilersaarutit 

 

Misissuiartornissaq sioqqullugu Isikkivimmiit tiguakka, angerlarsimaffiup naju­

gaqartut kommunerisaanniit kommuniniit tigusimasaat, immikkoortortami am­

masumi najugalinnut iliuusissatut pilersaarutit, najugaqartut pillugit suliarineqar­

simasut ulluinut takussutissat. 

 

Kisiannili takussutissami tassani erserpoq, immikkoortortami najugaqartuni arfi­

niliusuni taakkunannga sisamanut iliuusissatut pilersaarutit ukioq ataaseq sinn­

erlugu pisoqaassuseqartut, allanilu iliuusissatut pilersaarutinik suliaqartoqarsi­

manngitsoq.  

Misissuinermi Isikkivimmi pisortaqatigiinnit oqaatigineqarpoq, akuttunngitsumik 

pisortaqatigiit kommuninut iliuusissatut pilersaarutinik nutartikkanik piniarlutik 

nukingisaaruteqartarsimasut, aalajangersimapajaartumilli inuusuttunut iliuusis­

satut pilersaarutinik Isikkivik nassinneqarneq ajortoq, naak eqqaasitsissutinik 

nassitsisoqartaraluartoq. 

 

Isumaginninnermut Aqutsisoqarfiup aallartitaata misissuinerup ingerlanerani 

oqaatigivaa, iliuusissatut pilersaarutit nutarterneqartannginneri nalinginnaasu­

mik ajornartorsiutaasoq, ulloq unnuarlu angerlarsimaffinni atuuttuulluni. 

 

Meeqqat tapersersorneqarnissaannut Inatsisartut inatsisaanni nr. 20, 26. juni 

2017-imeersumi § 47, imm. 1-ikkut kommunalbestyrelsip iliuusissatut pilersaa­

rutip minnerpaamik ukiumut ataasiarluni iluarsineqartarnissaa qulakkiissavaa. 

 

Pissuseq tamanna pillugu kommuninut akisussaasunut eqqumaffigeqqunikuuara. 

 

6. Pissaanermik atuisarneq pillugu inatsisip malittarissassaanik assigi­

inngitsunik paasinnittarneq 

 

6.1. Misissuinerup ingerlanerani pisortaqatigiinnit oqaatigineqarpoq, pisortaqati­

giiusimasut nalaanni imatut atorneqartarsimasoq, angerlarsimaffiup matui silar­

liit unnuami parnaarneqarsinnaallutik, kisiannili najugaqartut angerlarsimaffik qi­

makkusullugu kissaateqarpata uninngatinneqarsinnaanatik.  

 

Misissuiartortoqatigiinnit paasineqarpoq, sulisunit meeqqat angerlarsimaffimmiit 

qimagutitiinnartarsimasut nangartarneqaratik, najugaqartut angerlarsimaffim­

miit aninissaannut itigartinneqarpata sulisut soraarsitaanissaminnik aarleralutik 

nangartaasarsimanngillat. 

 

Misissuinerup nalaani Isumaginninnermut Aqutsisoqarfiup aallartitaanit oqaatigi­

neqarpoq, paatsoorneq assigiinngiiaartunik imminnullu assortuuttunik suliaqar­

fimmut oqartussaasup suliatigut inatsisileritoorisimasaanit avammut nalunaaru­

tigineqarlunilu ilitsersuutigineqartarsimasoq, tamatumalu kingunerisaanik inatsi­

sip paasineqarnissaanut siunnersuineq ilitsersuinerlu ersarlussimalluni, tamatu­

malu kingunerisaanik ulloq unnuarlu angerlarsimaffiit unnuaannarmi naju­

gaqartut angerlarsimaffimmit aniniaraangata, ulloq unnuarlu angerlarsimaffimmi 

sulisut sunik pisinnaatitaaffeqarnersut ujarlerfigiuminaatsittarssimallugu.  

 

Misissuiartortut paasivaat, siusinnerusumut naleqqiullugu akulikinnerusumik na­

jugaqartut unnuaannarmi anisarsimasut, tamatumunnga sulisut iliuusissaaleqi­

lersillugit. Unnuami sinittannginnerisa kingunerivaat najugaqartut mumingaler­

nerannik, sulisullu ulluunerani najugaqartut perorsaanermik suliaqarfiginissaan­

nik ajornakusoornerulersitsissutaasumik. 

 

6.2. Tunngaviatigut ajunngitsutut isumaqarfigaara, immikkoortortami am­

masumi sulisut inuusuttunut inissinneqarsimasunut uninngatitsiniaanikkut pis­

saanermik atuinissaq nalinginnaasumik tunuarsimaarfigineqartorujussuummat. 

 

Innersuussutigaara Isumaginninnermi suliassaqarfimmi pissaanermik atuineq pil­

lugu Inatsisartut inatsisaanni (matuma kingorna pissaanermik atuinermi inatsit) 

nr. 8, 20. juni 2022-meersumi § 1, pissaanermik atuineq qaqutiguinnaq ator­

neqartassasoq aamma isumassuinermut inunnillu perorsaanermik ikiuunnermut 

taarsiullugu atorneqanngisaannassasoq, anguniarneqartunullu naapertuuttoq. 

 

Ajoraluaqaarli taamatut tunuarsimaarneq malittarisassat qanorpiaq paasineqar­

nissaanni nalorninermik aallaveqarpat, pisuni najugaqartup inissinneqarsimasup 

unnuaannarmi angerlarsimaffimmit aninialernerani, sulisut akornanni sulinermi 

qanoq iliuusissaaleqilersitsissutaalluni.  

 

Pissaanermik atuineq pillugu inatsimmi atuuttumi siunnerusukkullu atuunnikumi 

§ 6, imm. 2 innersuussutigaara, tassannga erserpoq, ulloq unnuarlu paaqqinnit­

tarfiup matui silarliit unnuaanerani parnaarneqarsinnaasut. 

 

Aamma ”Isumaginninnermik suliassaqarfimmi pissaanermik atuineq pillugu Inat­

sisartut inatsisaannut ilitsersuut”-ip malitsigivaa (matuma kingorna pissaanermik 

atuinermi ilitsersuut), taanna Isumaginninnermut, Ilaqutariinnut, Suliffeqarner­

mut Nunamullu Namminermut Naalakkersuisoqarfimmit suliarineqarsimavoq, 15. 

oktober 2024-mi saqqummersinneqartoq, imm. 21-mi ilaatigut ima allassimavoq:  

”Pissaanermik atuineq pillugu inatsimmi § 6, imm. 2 naapertorlugu ulloq unnuarlu 
paaqqinniffinni isumannaallisagaanngitsuni unnuakkut, aammalu qaqutiguinnaq ulluu­
nerani piffissani sivikinnerni immikkoortortamik parnaarsisoqarsinnaavoq.  
 
Immikkoortortamik parnaarsimatitsinermi pineqarpoq matut silarliit igalaalluunniit 
parnaarsinnaasarneri, taamaalillutik meeqqat aamma inuusuttut piffissami immikko­
ortortap parnaarsimaffiani paaqqinnittarfimmik qimatsisinnaassanngimmata. Asser­
suutigalugu tassaasinnaapput meeqqat minnerit, imaluunniit meeqqat aamma 
inuusuttut tarnimikkut piginnaasakinnerusut unnuakkut immikkoortortamik qimatsi­
sinnaanerannik aarleqquteqarfiusut.  
 
Ulluunerani immikkoortortap parnaarnera taamaallaat qaqutiguinnakkut, aamma pif­
fissani sivikinnerusuni pisarsinnaavoq. Assersuutigalugu pisortaqarfinni immikkut it­
tuni, ulluunerani piffissani sivikinnerusuni meeqqat aamma inuusuttut immikkoortorta­
mik qimataqannginnissaasa aalajangiisuunera qaqutiguinnakkut pisinnaasarpoq.  
 
Meeqqat inuusuttullu immikkoortortap parnaaqqasup avataaniittut tamatigut immik­
koortortamut isernissamut periarfissaqartuassapput. Immikkoortortaq parnaarneqar­
toq ilaatigut ikuallattoqalernerani qimanneqarnissaanut periarfissanik sianiginniluni 
qatserisartoqarfimmit akuerineqarsimassaaq.” 
 
 

Pissaarnermik atuinermi inatsisip § 6, imm. 2-ata malitsigivaa: 
 
”Meeqqat ulloq unnuarlu paaqqinnittarfimmi inissinneqarsimasut, unnuakkut paaqqinnit­
tarfimmut inunnit iserfigineqarnissaannut illersorniarlugit, aamma meeqqat tammarta­
jaarlutik aninnginnissaat qulakkeerniarlugu aalajangersagaq eqqunneqarpoq.  
 
Tamatuma saniatigut ulloq ingerlanerani matut sivikitsumik parnaarsimatinnissaat peri­
arfissaasinnaassaaq, soorlu nalinginnaasumik angerlarsimaffiit assigalugit, susassaqann­
gitsut iseqqunagit tamanna orniginarnerutinneqassappat. Taamatuttaaq meeqqat inissin­
neqarsimasut anerusuppata, taakkununnga matunik ammaassinissaq periarfissaassaaq. 
 
Nalinginnaasumik angerlarsimaffiit unnuakkut piffissallu ilaani ulluunerani parnaar­
neqartarnerannut sanilliullugu aalajangersagaq ilusilerneqarpoq. Inuit isinnginnissaat 
eqqarsaatigalugu, aamma meeqqat tammartajaarlutik aninnginnissaat, assersuutigalugu 
unnuakkut, parnaaqqatitsineq pissammat pingaaruteqarpoq.  
 
Matut ammarneqarnissaat periarfissaajuassaaq, taamaammat meeqqanut ulloq unnuarlu 
paaqqinnittarfinni, immikkoortut isumannaallisaavigisaasut pineqartinnagit, piviusumik 
parnaarsimatitsineq inerteqqutaavoq.  
 
Matut ammarneqarnissaat periarfissaajuassaaq, taamaammat meeqqanut ulloq unnuarlu 
paaqqinnittarfinni, immikkoortut isumannaallisaavigisaasut pineqartinnagit, piviusumik 
parnaarsimatitsineq inerteqqutaavoq.” 
 

Misissuinermi nalunaarusiamut missingersuutaagallartumut Isumaginninnermut 

Aqutsisoqarfiup e-mailikkut 9. oktober 2025-mi ilaatigut oqaatigivaa, Isumagin­

ninnermut Aqutsisoqarfimmit naalakkersuisoqarfimmut akisussaasuusumut ta­

manna saqqummiunneqassasoq paasiniarlugu, ulloq unnuarlu angerlarsimaffinni 

sulisunut paasinartumik ersarissumillu ilitsersuummik, pissaanermik atuineq pil­

lugu inatsimmut quppersakkamik suliaqartoqarsinnaanersoq. 

Tamatuma saniatigut Isumaginninnermut Aqutsisoqarfimmit oqaatigineqarpoq, 

aqutsisuugallartumit qulakkeerneqartoq sulisut tamarmik pissaanermik atuineq 

pillugu inatsimmik ataavartumik ilinniartinneqarnissaat, aammalu sulilerlaanut 

periusiliortoqassasoq Isikkivimmi sulisut nutaat inatsimmik periutsimillu tuni­

neqarsimanissaat paasinnissimanissaallu pillugit qulakkeerinnittusamik. 

 

Tamatumunnga atatillugu Isumaginninnermut Aqutsisoqarfiup oqaatigisaa malu­

giniarpara, tassa paatsuuineq assigiinngiiaartumik imminnullu assortuuttumik 

suliassaqarfimmut oqartussaasup sulianut inatsileritoorisimasaanit avammut na­

lunaarutiginnittarsimaneranik ilitsersuisarsimanerallu peqquteqartoq. Nalunaaru­

siami matumani tamanna eqqartorneqaqqissanngilaq. 

 

7. Suliffeqarfittut naliliiffigineqarnerata suliarineqarnera  

 

7.1. Misissuinerup nalaani pisortaagallartumit paasissutissiissutigineqarpoq sulif­

feqarfittut naliliiffigineqarnermik soqanngitsoq. Tamatumunnga atatillugu 

pisortaagallartumit paasissutissiissutigineqarpoq Isikkivimmit avataanit siunner­

sortinut suliffeqarfittut naliliiffigineqarnissamik suliaqarnissamut Isikkivik 

ikioqqulluni noqqaassutiginnissimasoq, suliassarli naammassineqarsimanngitsoq. 

 

Tamatumunnga atatillugu Isumaginninnermut Aqutsisoqarfiup aallartitaanit 

oqaatigineqarpoq, angerlarsimaffiit arlallit periaaseqartut suliffeqarfittut naliliiffi­

gineqarnerup suliarineqarnera, iliuusissatut pilersaarutitalerlugu avataanit siun­

nersortinik ikiorneqarnikkut suliarineqartartoq. 

 

Piffissami misissuinerup nalaani suliffeqarfittut naliliiffigineqarnissami iliuusissa­

tut pilersaarut pigineqarpoq, kisiannili Isikkivimmit avataanit siunnersortit  

utaqqimaarneqarmata, suliffeqarfittut naliliiffigineqarneq naammassisaq pigi­

neqarani. 

 

7.2. Misissuinerup nalaani oqaatigineqarpoq, piffissami sivitsortumi immikkoort­

ortami ammasumi sulisut immikkoortortallu aqutsisuata akornanni suleqatigiin­

neq pitsaanerpaasimanngitsoq.  

Misissuiartortitat paasivaat, najugaqartut tungaannut perorsaariaaseq sorleq 

atorneqassanersoq sulisut immikkoortortallu aqutsisuata akunnerminni assigiin-

ngitsumik paasinneriaaseqarfigigaat. Assigiinngitsumik perorsaariaaseqarnerup 

kingunerivaa, sulisoqatigiit akornanni eqqissisimajunnaarneq nalinginnaasuul-

luni. 

 

Misissuiartortitat paasinninnerat malillugu, sulisut immikkoortortamilu aqutsisup 

akunnerminni isumaqatigiinngissuteqarnerat sullivimmi avatangiisinut sunniu­

teqarpoq, taamatullu aamma immikkoortortami najugaqartunut tamanna sunni­

uteqarluni. 

 

Misissuinermi nalunaarusiami missingersuummut Isumaginninnermut Aqut­

sisoqarfiup e-mailikkut 9. oktober 2025-mi akissutimini ilaatigut oqaatigivaa, 

aqutsisunngorallartup nutaap Isumaginninnermut Aqutsisoqarfik suleqatigalugu 

qulakkiissagaa, piffissami qaninnermi suliffimmik naliliineq suliarineqassasoq. 

 

7.3. Sulisitsisup isumagissavaa suliffimmi isumannaallisaanikkut peqqinnissak­

kullu pissutsinik suliat suunerat, suleriaatsit aamma sulianik ingerlatsinerit ator­

neqartut. Tamana erserpoq Kalaallit Nunaanni sulinermi avatangiisit pillugit inat­

simmi § 11a, imm. 1, uniffik siulleq, tak. inatsimmik nalunaarut nr. 1048, 26. 

oktober 2005-imeersoq kingorna allannguutiligaq.  

 

Aamma § 11a, imm. 1, uniffiit pingajuannit erserpoq suliffimmik nalilersuineq 

iluarsaanneqartassaaq, akuttunerpaamilli ukiut pingasunngorneri tamaasa. 

 

Inassutigaara Kalaallit Nunaanni sulinermi avatangiisit pillugit inatsimmi § 11a, 

imm. 1 naapertorlugu, Isikkivmmit suliffimmik nalilersuinermik suliaqarneq 

naammassillugu suliarineqassasoq. 

 

8. Malittarisassat 

 

8.1. Misissuineq sioqqullugu angerlarsimaffiup malittarisassai noqqaassuti­

gaakka, kingornalu tigullugit. Immikkoortortami ammasumi malittarisassat 

kingullermik nutarsarneqarsimapput august 2024-mi. 

Najugaqartunik oqaloqateqarninni paasivara, angerlarsimaffimmut tikinnermi 

malittarisassat najugaqartunut eqqumaffigeqquneqartartut, inimi ataatsimo­

ortarfimmiippoq sulisuniluunniit, amerlanerpaatigullu najugaqartut namminneq 

pigisassaminnik tunineqartarput. 

 

8.2. Oqarasuaat 

 

8.2.1. Immikkoortortami ammasumi malittarisassami qupperneq 11-mi oqarasu­

aammik atuisarneq pillugu immikkoortumi imatut allassimasoqarpoq: 

 

”- Taamaallaat sianertoqarsinnaavoq piffissami nal. 16.00-17.00 aamma 19.00 – 
21.00 
 - Ullormut ataasiarluni minutsit tallimat sianertoqarsinnaavoq: Pisariaqavitsillugu 
sivisunerusinnaavoq.  
 - Pisariaqavitsinnagu unnuami sianertoqarsinnaanngilaq.”  

 

8.2.2. Meeqqanut ulloq unnuarlu paaqqinniffimmik pilersitsineq ingerlatsinerlu 

pillugit Namminersorlutik Oqartussat nalunarutaanni nr. 50, 31. august 2021-

meersumi § 6, imm. 1, aamma imm. 2-p malitsigivaa, meeqqanut ulloq unnuarlu 

paaqqinniffiup najukkami maleruagassat aalajangersassavai, najukkami maleru­

agassat najugarisap siunertaanut perorsaanerullu tungaatigut anguniagaanut na­

leqqussagassaapput ulluinnarnilu ingerlanneqarsinnaaneranut meeqqat inuusut­

tullu pisinnaatitaaffiinut akornutaassanatik.  

 

Pissaanermik atuineq pillugu inatsimmi § 18, imm. 1 malillugu, meeqqap peqqin­

nissaa ineriartorneralu eqqarsaatigalugit tamanna pisariaqarpat, ulloq unnuarlu 

paaqqinnittarfinni oqarasuaatikkut oqaloqatigiinnernik allatigullu inunnik er­

seqqinnerusumik taaneqartunik paaqqinnittarfiup avataaniittunik attaveqaqatigi­

innernik piffissami aalajangersimasumi eqqartuussinertaqanngitsumik nakkutilli­

isoqarnissaa, kommiini angerlarsimaffigisami kommunalbestyrelsip aalajanger­

sinnaavaa. 

 

Pissaanermik atuineq pillugu inatsisip ilitsersuutitaani imm. 16-mi ilaatigut 

aamma ima malitseqarpoq: 

 

”[…] 

Taamaattorli malittarisassat taakku aalajangerneqartut, aammalu tamakkuninnga 
tunngaveqartutut iliuuserisat suliarineqartut naleqqutinngitsumik inuttut kiffaanngis­
sutsimik killilersuititsissanngillat, allatulluunniit oqimaatsorsiortitsissanatik, takuuk ilit­
sersuummi immikkoortoq 5 malillugu naleqqiussinermut tunngavigisaq. Taamaalillutik 
inatsimmi tunngaviusumik inatsisilersugaasutut kiffaanngissuseqarnermut pisinnaati­
taaffinnik akuleruttuusumik suliffimmi malittarisassat inatsisiliussanik imaqarsinnaan­
ngillat. Inuup kiffaanngissuseqarneranut aamma piginnittuussuseqarneranut akuliun­
nernut […], allakkanik telefonimillu nakkutilliinernut, aalajangerlugit nikissinnaajun­
naarsitsinernut, quumik misissuinernut, timi atorlugu pissaanermik atuinermut il.il. 
tunngatillugu inissiffik taamatut iliuuseqarnissamut inatsisini immikkut ittunik tunnga­
vissaqassasoq, taamaattumillu akuliunnerit taama ittut pineqaatissiiffimmi pissutsit 
aallaavigalugit tunngavilersuutigineqarsinnaanngillat. 
 
[…] 
 
Meeqqat aamma inuusuttut oqarasuaammik angallattakkamik atuinissaannut malitta­
risassiat inissiiffiusup siunertaanut naleqqiullugit aalajangerneqarsinnaapput. Taamaa­
lillunni ilinniartitsinermut aamma ataatsimoorfiusumut akornusersuutaasussaammat 
assersuutigalugu atuarnerup nalaani nerinerullu nalaani qaqugukkut meeqqat aamma 
inuusuttut oqarasuaatinik angallattakkanik nassataqaqqusaannginnissaat pillugit ma­
littarisassianik ilusilersuisoqarsinnaavoq. Tamatuma saniatigut assersuutigalugu me­
eqqat aamma inuussuttut sinissinnaanissaat qularnaarniarlugu oqarasuaatit angallat­
takkat unnulerneranit tunniunneqartarnissaat aalajangiunneqarsinnaavoq. Ataatsimo­
orfigisaq eqqarsaatigalugu oqarasuaat angallattagaq atorlugu oqaloqateqartarnerit ta­
marmik inimi ataatsimoorfiusartumi pissannginnissaat, tamatumali meeqqap imaluun­
niit inuusuttup inaani pisarnissaa pillugit malittarisassiortoqarsinnaavoq. Taamaalilluni 
piviusortumik tunngaveqartunik oqarasuaammik angallattakkamik atuinissamut an­
nikillisitsisunik suliffimmi malittarisassiaqarsinnaavoq. 
 
 
Taamaattorli oqarasuaatip angallattakkap atornissaanut mattussivissumik inissiiffik 
malittarisassianik aalajangiisinnaanngilaq. Tassaavoq taamaallaat kommunimi naju­
gaqarfiusumi kommunalbestyrelse angajoqqaat imaluunniit attaveqarfiusut aamma 
meeqqap imaluunniit inuusuttup akornanni mailimik imaluunniit oqarasuaatikkut atta­
veqarfimmik kipisitsinissaq pillugu piffissamut aalajangersimasumut aalajangiussaqar­
sinnaasoq, imaluunniit politiit, tigummigallagaqarnissamik siunertaq sianigalugu me­
eqqap imaluunniit inuusuttup immikkoortortami isumannaallisakkami tigummigalla­
gaanerani oqarasuaatikkut oqaloqateqarnissamut imaluunniit allatut ittumik atta­
veqaateqarnissamut itigartitsisinnaasut.” 

 

Ilitsersuummi imm. 23-mi oqaatigineqarpoq, meeqqat aamma inuusuttut oqa­

rasuaataannik angallattakkanik arsaarinninnissaq, imaluunniit internettimut il.il. 

attaveqarnissamut itigartitsinissaq pillugit ulloq unnuarlu paaqqinnittarfiit aala­

jangiussaqarnissamut inatsisitigut toqqammavissaqanngitsut. 

 

Inatsimmik naapertuuttumik tunngaveqartussaanermik aallaaviup kingunerivaa, 

inatsisitigut allatulluunniit inatsisitigut tunngavissiillutik najoqqutassaqarfiusut 

akuerisat atorlugit, pisortat oqartussaatitaat tunngaveqartussaammata. Pituttu­

gaannginnermik killilersuineq sakkortusiartortillugu inatsisitigut killilersuineq 

toqqammavearnissaanik piumasaqaatit sukannernerulersarput.  

Angerlarsimaffiup najugaqartut qaqugu oqarasuaatit angallatakkat atorsinnaa­

neri pillugit malittarisassatigut aalajangersaalluni piffissalersuisimanerata pissu­

tissaqalersinngilaanga tamatuma oqaaseqarfiginissaanut. Taamaattorli ajornart­

orsiutitut isumaqarfigivara, angerlarsimaffik malittarisassatigut aalajangersaasi­

mammat najugaqartut taamaallaat ullormut ataasiarlutik minutsit tallimat  

avammut sianersinnaatillugit. 

 

Naliliinerivara Isikkivik najugaqartut avammut atassuteqarsinnaanerannik annik­

killisaasoq, ullormut ataasiarlutik minutsit tallimat avammut sianersinnaatillugit 

killilersuilluni aalajangersaanermigut. 

 

Misissuinermi nalunaarusiamut missingersuummut Isumaginninnermut Aqut­

sisoqarfiup e-mailikkut 9. oktober 2025-mi ilaatigut oqaatigivaa, najugaqartut 

suliniuteqareernermi malitseqartitsivigineqartut sianersinnaanerannut piffissat 

aalajangersarneqarsimasut kiisalu pulaartoqarnermi misissuisarnerit pillugit 

aqutsisuugallartoq malittarisassanik allanngortiterisimasoq. 

 

Isumaginninnermut Aqutsisoqarfiup oqaatigisaa maluginiarpara, aqutsisuugallar­

toq malittarisassanik allanngortiterisimasoq. Matuma kingorna allamik iliuu­

seqaqqissanngilanga. 

 

8.3 Pulaartoqartarneq 

 

8.3.1. Malittarisassani quppernerit aqqarnanni pulaartoqarsinnaanermi piffissali­

ussami ilaatigut imatut allaqqasoqarpoq: 

 
”Inuit 18-it sinnerlugit ukiullit ilaqutaanngikkunik pulaarsinnaanngillat.” 

 

Siuliani imm. 8.2-mi oqaatigineqarpoq nalinginnaasumik inatsimmik naapertuut­

tumik tunngaveqartussaanermik aallaaviup kingunerivaa, inatsisitigut allatul­

luunniit inatsisitigut tunngavissiillutik najoqqutassaqarfiusut akuerisat atorlugit, 

pisortat oqartussaatitaat tunngaveqartussaammata. Akulerunneq annertusiartor­

tillugu, akulerunnermi inatsisikkut toqqammavissat qularnaatsuunissaat aamma 

annertunerusariaqarput. 

8.3.2. Meeqqat tapersersorneqarnissaannut Namminersorlutik Oqartussat nalu­

naarutaanni nr. 16, 8. november 2017-imeersumi § 14-ip malitsigivaa, meeraq 

inunnut aalajangersimasunut, matumani angajoqqaatut akisussaassulik ilan­

ngulugu, attaveqartassanngitsoq kommunalbestyrelsip aalajangersinnaavaa. 

 

Meeqqanut ulloq unnuarlu paaqqinniffinnik pilersitsineq ingerlatsinerlu pillugit 

Namminersorlutik Oqartussat nalunaarutaanni nr. 50, 31. august 2021-meersoq 

malillugu, meeqqanut ulloq unnuarlu paaqqinniffiup najukkami maleruagassat 

aalajangersinnaavai, najukkami maleruagassat najugarisap siunertaanut peror­

saanerullu tungaatigut anguniagaanut naleqqussagaassapput ulluinnarnilu inger­

lanneqarsinnaaneranut akornutaassanatik. Tamatumanilu nalunaarutip § 6, imm. 

3-ata malitsigivaa, ulloq unnuarlu paaqqinniffiit najukkami maleruagassiaminni 

piffissat ulloq unnuarlu paaqqinniffimmut pulaarfiusinnaasut killilersinnaavaat. 

Killiliinerli taanna paaqqinniffiup iluani eqqissisimanissaq torersumillu pissusiler­

sornissaq eqqarsaatigalugit pisariaqartumit ingasannerussanngilaq tak. § 6, imm. 

3 uniffiit aappaat.  

 

Siuliani oqaatigineqareersutut pissaanermik atuineq pillugu inatsimmi § 18 imm. 

1 malillugu, meeqqap peqqinnissaa ineriartorneralu eqqarsaatigalugit tamanna 

pisariaqarpat, ulloq unnuarlu paaqqinnittarfinni allaffigeqatigiinninnernik, oqa­

rasuaatikkut oqaloqatigiinnernik allatigullu inunnik erseqinnerusumik taaneqartu­

nik paaqqinnitaarfiup avataaniittunik attaveqatigiinninnernik piffissami aalajan­

gersimasumi eqqartuussinertaqanngitsumik nakkutilliisoqarnissaa, kommunimi 

angerlarsimaffigisami kommunalbestyrelsip aalajangersinnaavaa. 

 

Pissaanermik atuinermi inatsisip § 18-iani oqaatigineqarpoq, meeqqap avatangi­

isiminik atassuteqarsinnaaneranik periarfissaanik nakkutiginninnermik imalim­

mik, paaqqinnittarfik najugaqarfilluunniit ileqqorissaarnissamut malittarisassanik 

nammineerluni eqqussisinnaanngilaq. Kommunimi angerlarsimaffigisami kom­

munabestyrelsip aalajangiinera tunngavigalugu taamaallaat nakkutilliisoqarsin­

naavoq. 

 

Pissaanermik atuiermi inatsisip ilitsersuutitaani imm. 16-imi ilaatigut imatut al­

lassimasoqarpoq: 

”Pulaartoqarnermut atatillugu tamatumunnga toqqammavissat inissiisarfiup aalajan­
gersinnaavai, soorlu neritillutik atuartillutillu meeqqat aamma inuusuttut nalingin­
naasumik pulaarneqartannginnissaannut tunngatitanik. Tamakku saniatigut pulaartut 
tamaani najuunnerannut sumiissinnaasarnerannullu inissiisarfik malittarisassanik aa­
lajangersaasinnaavoq. Taamaattorli inissiisarfiit meeqqamik imaluunniit inuussuttunik 
attaveqarfigisaannik mattussinissamut piginnaaffeqanngillaat. Sumiiffimmi malitta­
risassianik unioqqutitsisunik pulaartoqarpat kommunimut inissiisumut inissiisarfik 
saaffiginnissaaq, taanna kisimiilluni meeqqap imaluunniit inuusuttup kikkunnik 
peqateqar-tarnissaa pillugu aalajangiisinnaatitaammat.”  

 

Ilitsersuutip imm. 46-ani imatut allassimasoqarpoq:  

 

”Meeraq imaluunniit inuusuttoq angajoqqaaminik aamma attaveqarfigisartakkanik, 
ilaallutik qatanngutit, aanaat aataallu, ilaquttat sinneri, ikinngutit il.il. katerisi­
maaqatiginnissinnaanermut aamma attaveqarnissamut pisinnaatitaaffeqarpoq.  
 
Meeqqap imaluunniit inuusuttup ajunnginnerpaamik atugaqarnissaa sianigalugu mee­
qqap imaluunniit inuusuttup aamma angajoqqaat aamma attaveqarfigisartakkat ako­
rnanni attaveqartitsiuarnissaq kommunalbestyrelsip isumagissavaa, Katerisi­
maarnerup aaqqissuussaanerani meeqqap imaluunniit inuusutup angajoqqaanut 
aamma attaveqarfigisartakkanut attaveqarfinnik qanittuusunik pilersitsinissamut 
aamma attassinissamut, aamma piffissamut ungasinnerusumut periarfissaqarnissaa 
pingaartuutinneqassapput, takuuk meeqqanut aamma inuusuttunut ikiorsiisarneq pil­
lugu Inatsisartut peqqussutaanni § 33.  
 
Tamatigoortutut meeqqap imaluunniit inuusuttup ilaquttanit, ikinngutinit imaluunniit 
peeqqanik pulaartoqarnissaanik periarfissaanik ajornartitsissutut inissiisarfiup pulaar­
toqarneq pillugu malittarisassiai isumaginninnermut inatsisaasunut naapertuutin­
ngillat. 
 
Taamaattorli inissiinermut pissutsit atugaaneri malillugit pulaartoqarnerup qanoq 
pinissaanut erseqqinnerusumik malittarisassianik, soorlu ullukkut qaqugukkut pulaar­
toqaqqusaarnermut tunngasunik inissiisarfik aalajangersaasinnaavoq. Taamatuttaaq 
inunnik iliuuserisamikkut suliffimmi malittarisassianik paatsuugassaanngitsumik unio­
qqutitsisunik inissiisarfik anisitsisinnaavoq. Taamatuttaaq inissiinermut pissutsit atu­
gaaneri malillugit torersuunissamut aamma isumannaallisaanissamut sianiginnilluni 
tamanna pisariaqassappat, soorlu ilaqutaasut assut imersimarpasinneranni, piso­
qarfinni ataasiakkaani katerisimaarnissamik imaluunniit attaveqarnissamik inissiisarfik 
pakkersimaarinnissaaq, takuuk ilitsersuummi imm. 16. Taamaattorli attaveqarfigisar­
takkani inunnut aalajangersimasunut imaluunniit inuusuttup attaveqartarnera pillugu 
atajuartussamik pinngitsuuisitsinissamik inissiisarfik aalajangiussaqarsinnaanngilaq.” 

 

Naliliinera naapertorlugu, angerlarsimaffiup malittarisassaani ersersinneqartutut, 

angerlarsimaffik pisarialimmik inatsisitigut tunngavissaqanngilaq najugaqartut 

pulaartartuinik taamatut killilersuinissaminut. Paasivara immikkoortortami am­

masumi suliassaqarfiit tassaasut 8-niik 18-inut ukiullit, aamma piffissami misis­

suinerup pinerata nalaani angerlarsimaffik najugaqartuuteqartoq suliuniuteqa­

reernermi malitseqartitsivigineqartunik, taamaalillutik najugallit 18-it sinnerlugit 

ukioqarlutik. 

Pingaartumik najugaqartut suliuniuteqareernermi malitseqartitsivigineqartut 

ikinngutiminnik ilisarisimasaminnillu ilutiminnik, najugaqartumut ilaqutaanngit­

sunut pulaartoqarnissaminnut killiliiffigineqartarput. 

 

Misissuinermut nalunaarusiamut missingersuummut Isumaginninnermut Aqut­

sisoqarfiup e-mailikkut 9. oktober 2025-mi akissutimini ilaatigut oqaatigivaa,  

piffissat sianernissamut aalajangersarneqarsimasut pillugit kiisalu najugaqartut 

suliniuteqareernermi malitseqartitsivigineqartunut pulaartunik misissuisarneq 

pillugit aqutsisuugallartoq malittarisassanik allanngortiterisimasoq. 

 

Isumaginninnermut Aqutsisoqarfimmit oqaatigineqartoq maluginiarpara, tassa 

aqutsisuugallartup malittarisassanik allanngortiterisimanera pillugu. Matuma 

kingorna allatut iliuuseqaqqissanngilanga. 

 

9. Kommunimik suleqateqarneq  

 

Najugaqartut ilaasa ilaqutaannik oqaloqateqarninni maluginiarpara, ilaqutaasut 

taakku kommunimit meeqqamik inissinneqarfiat sumiinnersoq paasitinneqarsi­

manngitsut, taamaattumillu angajoqqaat namminneerlutik oqartussaasunut at­

tuumassuteqartunut attaveqartariaqarsimallutik meerartik sumut inissinneqarsi­

manersoq sumiinnersorlu paasiniarlugu. 

 

Paasinninnera unaavoq, kommunip tungaanit meeqqap inissinneqarfia pillugu at­

taveqatigiinnginnerup kingunerisimagaa pisariaqanngitsumik ilaqutaasunut 

nalornisitsineq. 

 

Tamanna pillugu kommunit akisussaasut eqqumaffiginneqqunikuuakka. 

 

10. Ikuallattoqarnissaanut sungiusarnerit 

 

Isikkivimmik 2016-imi misissuiartorninni taamanikkut pisortaqatigiiusunit uannut 

oqaatigineqarpoq angerlarsimaffik ikuallattoqarnissaanut aamma inunnik qimar-

ngutitsinissamut suli sungiusarsimanngitsoq. 

Misissuininni september 2024-mi pisortaqatigiinnit uannut paasissutissiissutig­

ineqarpoq, ikuallattoqarnissaanut aamma inunnik qimarngutitsinissamut 

sungiusarnissaq suli ingerlanneqarsimanngitsoq. 

 

Paasisara unaavoq, upalungaarsimanermut pilersaarutitik pioreersut malillugit 

angerlarsimaffiup sungiusarnissaa pillugu, illoqarfimmi qatserisartumik suleqate­

qarnissaq pisortaqatigiinnit aallartinniarsarineqarsimagaluartoq. 

 

Misissuinermi nalunaarusiamut missingersuummut Isumaginninnermut Aqutsiso­

qarfiup e-mailikkut 9. oktober 2025-mi akissutimini ilaatigut oqaatigivaa, aqut­

sisuugallartumit qulakkeerinniffigineqartoq sapinngisamik piaartumik qatserisar­

tut oqartussaasut suleqatigalugit ikuallattoqarnissaanut sungiusarnerit ingerlan­

neqassasut. 

 

Isimaginninnermut aqutsisoqarfiup paasissutissiissutaa maluginiarpara, aqut­

sisuugallartup nutaap qulakkiissagaa sapinngisamik piaartumik ikuallattoqar­

nissaanut sungiusarnerit ingerlanneqassasut. Inassutigaara Isikkivimmit sule­

qatigiinnissaq tamanna ingerlateqqinneqassasoq, najugaqartunut sulisunullu 

ikuallattoqarnissaanut aamma inunnik qimarngutitsinissamut sungiusarnerit pil­

ersinneqassasut uteqqiasunngortillugit. 

 

11. Atuartitaaneq 

 

11.1. Misissuiartornissaq sioqqullugu Isikkivimmit allattugaatigineqartumik ti­

gusaqarpunga, tassani angerlarsimaffiup pissutsit assigiinngtsut paasissutissiis­

sutigivai, ilanngullugu Isikkivimmi pissutsit ajornartorsiutaasut nassuiaassutig­

ineqarlutik. 

 

Isikkivimmit allattugaatigineqartumit oqaatigineqarpoq, immikkoortortami mato­

qqasumi angerlarsimaffiup inissinneqarsimasunik ilinniartitsini-arnera qulakki­

issallugu unamminartoqartoq. 

 

Nakkutilliinermik Ingerlatsiviup Isikkivik pillugu 2019-mi misissuineq pillugu 

nalunaarusiaani, misissuinissaq sioqqullugu tigunikuusakkut, erserpoq, meeqqat 

ilinniartitaanissamik neqeroorfigineqanngitsut pillugit, Isikkivik meeqqat ilinniar­

titaanissaannut neqeroorutinik ujartuilluni aallartissimasoq. Tamatuma saniatigut 

ersersinneqarpoq meeqqat piffissami sivisunerusumi kangerlummi illuaqqamiit­

tartut atuartinneqarneq ajortut. 

 

Misissuinerup nalaani pisortaqatigiinnit oqaatigineqarpoq, immikkoortortami am­

masumi najugaqartut atuarneq ajortut, ilaatigut pissutigalugu najugaqartut ar­

lallit angerlartinneqarnikuunerat. 

 

Pisortamit paasissutissiissutigineqarpoq pisortaqatigiinnit ilinniartitsisussaati­

taaneq ilisimaneqartoq. Piffissami sivisuumi angerlarsimaffimmit Isikkivimmut 

atasumik ilinniartitsisoqalernissaa sorsuutigineqarsimasoq. Misissuiartortitanit 

paasineqarpoq illoqarfiup atuarfii nutaamik pisortartaarsimasut, taassumalu 

kissaatigigaa meeqqat tamarmik atuartinneqartassasut. Tamannalu tunngavi­

galugu atuarfimmit akuerineqarsimavoq, atuarfimmi ilinniartitsisut ilaat anger­

larsimaffimmi atuartitsisinnaasoq. Maannamuugallartorli tamanna allannguutital­

immik malitseqarsimanngilaq, ilinniartitsisut arlaannaalluunniit Isikkivimmi atu­

artitserusunngimmat. 

 

Pisortaqatigiinnit misissuiartortut paasivaat, Isikkiviup nammineerluni ilinniartit­

sisumik atorfinitsitsinissaa eqqartorneqartarsimasoq. 

 

Isumaginninnermut Aqutsisoqarfiup aallartitaanit oqaatigineqarpoq, ulloq un­

nuarlu angerlarsimaffeqarneq tamaat isigalugu nalinginnaasumik annertuumik 

tamanna unamminartoqartoq meeqqat inuusuttullu angerlarsimaffiup avataanut 

inissinneqarsimasut atuartinneqartarnissaannut qulakkeerinninnissamut atatil­

lugu. Tamanna pissuteqarpoq, ilinniartitsisut ilinniarsimasut ulloq unnuarlu 

angerlarsimaffinni ilinniartitsinermik ingerlataqartartut, meeqqat atuarfianni ilin­

niartitsisut ilinniarsimasut assigalugit aningaasarsiaqartinneqarsinnaanngin­

nerat. Tamatumunnga atatillugu Isumaginninnermut Aqutsisoqarfiup aallarti­

taata oqaatigivaa, ilinniartitsisut ilinniarsimasut assigiinngitsumik aningaasar­

sialersugaanerat peqquteqartoq isumaqatigiissutit taamatut sanarfineqarsiman­

erannik. 

Pisortaqatigiit oqaloqatiginerini misissuiatortitanit paasineqarpoq, ulloq unnuarlu 

angerlarsimaffimmi ilinniarsimasumik ilinniartitsisoqalernissamik periarfissami, 

aalajangiisuusoq tassaasoq ilinniartitsisup ilinniarsimasup aningaasarsiaqarti­

taanissaa. Isumaqatigiissutit sanarfisaanerat tunngavigalugu meeqqat inuusut­

tullu ulloq unnuarlu angerlarsimaffinni atuartinneqarnissaannut periarfissamut 

tamanna sunniuteqarpoq.  

   

Pisortaqatigiinnit misissuiartortut paasivaat, imatut akornutissaqanngitsoq 

angerlarsimaffimmi ilinniartitsisinnaasumik atorfinittussarsiornissaq, kisiannili  

aningaasarsiat pingaaruteqartut ilinniartitsisutut atorfiup inuttalerneqarsinnaa-

nissaanut.  

 

Isumaginninnermut Aqutsisoqarfiup aallartitaanit misissuiartortut paasivaat, ul­

loq unnuarlu angerlarsimaffiup ataatsimut ukiumut missingersuutai, 

aningaasaqarnikkut ilinniartitsisumik atorfinitsitsisoqarsinnaaneranut pin­

gaaruteqartut. 

 

Tamatuma saniatigut misissuiartortitanit paasineqarpoq isumaginninnermut 

aqutsisoqarfiup aallaartitaanit nalinginnaasumik ulloq unnuarlu angerlarsi­

maffinnut atatillugu atuartinneqartarnissamik apeqqut tusaatissatut tiguneqar­

toq, ilanngullugu aaqqiissutissatut periarfissat misissorneqassasut. 

 

Misissuiartortitat misissuinerup nalaani paasisaat unaavoq, Isikkivimmi naju­

gaqartut immikkoortortaminni ammasumi atuartinneqarsinnaassagunanngitsut 

immikkoortortaqarfimmiinnerminni.  

 

Tamanna aamma assigalugu misissuiartortitat paasisaat unaavoq, meeqqat inu­

usuttullu pilersaarusiukkamik kangerlummut inissinneqarsimasut atuartinneqar­

navianngitsut. 

 

11.2. Atuarfik pillugu Inatsisartut inatsisaanni nr. 15, 3. december 2012-meer­

sumi (matuma kingorna meeqqat atuarfiat pillugu inatsit) kapitalit arfernanni at­

uartitaasussaatitaaneq pillugu malittarisassanik ilaatigut imaqarpoq. 

Meeqqat atuarfiat pillugu inatsimmi § 29-kkut naqissuserneqarpoq kina atuarti­

taasussaatitaanersoq, inatsillu §§ 30 aamma 31-mi aalajangersarneqarput atu­

artitaasussaatitaanerup imaa aamma atuartitaasussaatitaanerup aallartinnera 

il.il. 

 

11.3. Meeqqat atuarfiat pillugu inatsisip aalajangersarpaa atuartitaasussaati­

taaneq. Tamanna aamma Isikkivimmi najugaqartunut atuuppoq. 

 

Taamaattorli aamma paasisinnaavara inuusuttut annertunerusumik atuartitaa­

sussaatitaaneq malillugu atuartinneqannginnerat. Paasinninnera malillugu 

tamanna atuuppoq meeqqanut inuusuttunullu ulloq unnuarlu angerlarsimaffinni­

ittunut, ilaatinneqarlutik immikkoortortarmi matoqqasumiittut, aamma mee­

qqanut inuusuttunullu pilersaarusiukkamik kangerlummi illuaqqami inissinneqar­

allarsimasunut.  

  

Paasinninnera malillugu annertuumik ajornartorsiutaavoq, meeqqat- amma inu­

usuttut pisortat pineqaatissiinerat malillugu inissinneqarsimasut atuartitaasus­

saatitaaneq malillugu atuartinneqanngimmata.  Meeqqat pisortanit nakkutig­

ineqarput, nammineersinnaalernissaminnullu piginnaanngorsarneqaratik, im­

mikkoortortaqarfimmiitsillutik.  

 

Inassutigaara Isikkivik aaqqiissuteqassasoq meeqqat inuusuttullu immikkoortor­

tamut ammasumut inissinneqarsimasut atuartinneqarnissaat qulakkeerinniffi­

galugu.  

 

Tamatumani ilaliillunga aalajangerpunga ulloq unnuarlu angerlarsimaffinni atuar­

tussaatitaanermik apeqqut immikkut malersugassatut suliariniarlugu. Tamanna 

atuuppoq meeqqat aamma inuusuttut ulloq unnuarlu angerlarsimaffimmiittut at­

uartinneqannginnerannut, ilaatinneqarlutik immikkoortortami matoqqasumi 

meeqqat inuusuttullu inissinneqarsimasut, kiisalu meeqqat inuusuttullu piler­

saarusiornermut ilaatitamik kangerlummi illuaqqani inissinneqarsimasunut atatil­

lugu. 

 

Taamaattumik tassunga tunngasumik nalunaarusiami matumani eqqaaqqin­

neqassanngilaq.  

12. Atassuteqaqatigiinnermik suliaqarneq aamma sammissaqartitsi- 

nermi neqeroorutit  

 

12.1. Misissuinerup nalaani pisortaqatigiinnit oqaatigineqarpoq, immikkoortor­

tami ammasumi siusinnersukkut sulisut najugaqartullu akunnerminni pitsaa­

sumik atassuteqaqatigiittarsimagaluartut, kisiannili sulisut najugaqartullu akor­

nanni pitsaasumik atassuteqaqatigiikkunnaartoqarsimavoq. 

 

Pisortaqatigiit naapertorlugit inuusuttunut atassutaarussimapput najugaqartut 

ulloq naallugu sinittarmata amerlanertigullu taamaallaat angerlarsimaffimmiittar­

lutik nerinialeraangamik. Tamatuma kingunerivaa sulisunut najugaqartut at­

tavigiuminaassinnaaneri oqaloqatigiinnerillu aalajangiusimaneqarsinnaanngin­

neri.  

 

Peqatigitillugu oqaatigineqarpoq unamminartinneqartut ukkatarineqartut, aam­

malu pisortaqatigiinnit attaveqaqatigiittarnerup pitsaanerulernissaanik suliniute­

qartoqartoq perorsaanikkut periaaserineqartut allanngortinnerisigut aamma 

sulisut najugaqartunik atassuteqartarnerisigut. 

 

12.2. Najugaqartunut sammisassaqartitsinermut tunngatillugu pisortaqatigiinnit 

oqaatigineqarpoq, aallaqqammut sulisunit najugaqartut ilisarisamaler­

niarsarineqartartut paasiniarlugu najugaqartut suna soqutigisarineraat.  

 

Pisortaqatigiit oqaatigivaat, najugaqartunit qalipaaneq titartaanerlu nuannar­

ineqartoq. Sammisassatigut amerlanertigut arsartoqartarpoq, qalipaasoqarluni 

nallukattartoqartarlunilu.  

 

Peqatigitillugu pisortaqatigiinnit oqaatigineqarpoq, sammisassanik neqerooruti­

nik aallartitsiniarluni najugaqartut oqaloqatiginiarneri ajornakusoortarsimasoq, 

najugaqartut erngiinnaq soqutigiunnaartarmatigit. 

 

12.3. Misissuiartortitat paasisaat unaavoq, sulisut najugaqartunik anner­

tunerusumik suleqateqarusuttut isumalinnillu sammisassalereqatigalugit. Aam­

mali misissuiartortitat paasivaat najugaqartut muminganerisa ilaatigut sulisut 

isumalinnik sammisassaqartitsinissaannut sunniuteqartoq, najugaqartummi pi­

gaartarmata ullororeersorlu makittarlutik. 

 

Misissuinermi nalunaarusiami missingersuummut Isumaginninnermut Aqutsiso­

qarfiup e-mailikkut 9. oktober 2025-mi akussititut ilaatigut oqaatigivaa, misissu­

isoqareernerata kingorna pikkorissaasoqarsimasoq ”Fælles Faglighed”-mik 

taasamik sulisut ilaannut kiisalu ”Pædagogisk Faglighed”-imik taasamik 

Isikkivimmi sulisunut atorfilinnut tamanut. Taamaalillutik sulisut sammisani 

soorlu akuersaartumik perorsaanermi, attaveqarnissamut suliaqarnermi aamma 

aaqqissugaanermut tunngasutigut qaffassarneqarsimapput. Tamatuma sania­

tigut Isumaginninnermut Aqutsisoqarfimmit oqaatigineqarpoq, najugaqartut na­

jugaqartullu ilaqutaannut allanullu ilisarisimasaannut attavigeqatigiittarnissap 

nukittorsarnissaa ukkatarineqarsimasoq, kiisalu Isumaginninnermut Aqutsiso­

qarfimmi suleqatigiit pisortaqatigiilli akornanni. Naggataatigullu Isumaginninner­

mut Aqutsisoqarfimmit oqaatigineqarpoq pikkorissarnerit decemberimi nangin­

neqassasut. 

 

Isumaalunnartippara sulisut immikkoortortaqarfimmi najugaqartunut atassute­

qaqatigiikkunnaarsimanerat. 

 

Taamatullu assinganik aamma isumaalunnarivara sulisut meqqanut sammisas­

sanik isumalimmik aallutaqartitsiuminaatsitsinerat 

 

Tusaatissatut tiguara pisortaqatigiit ajornartorsiummik eqqumaffeqarmata aam­

malu attaveqaqatigiileqqinnissaq iliuuseqarfiginialermassuk, taamatullu malug­

iniarpara Isumaginninnermut Aqutsisoqarfiup nalunaarusiamut missingersuum­

mut akissutaa. Allatut iliuuseqaqqissanngilanga. 

  

 

13. Malitseqartitsineq 

 

Isikkivik noqqaaffigivara sulisut, najugaqartut aamma najugaqartunut 

ilaqutaasut nalunaarusiamik matuminnga ilisimatinneqarnissaannik. 

Isikkivik noqqaaffigaara nalunaarusiami immikkoortoq 11-mi oqaatigineqartoq 

meeqqat inuusuttullu immikkoortortami ammasumi inisinneqarsimasut 

atuartinneqarnissaat pillugit, Isikkivik qanorpiaq iliuuseqarniarnersoq 

ilisimateqqullunga. Isikkivik qinnuigaara paasissutissat Isumaginninnermut 

Aqutsisoqarfik aqqutigalugu nassiuteqqullugit, taamaalilluni Isumaginninnermut 

Aqutsisoqarfiup paaqqinniffiup oqaatigisai pillugit oqaaseqaateqarnissaminut 

periarfissaqarsinnaaqqullugu. Nalunaarusiap matuma assilinera ilisimatitsis-

sutitut Isumaginninnermut Aqutsisoqarfimmut nassiuppara. 

Tamatuma saniatigut qulaani oqareernittut imm. 11-imi ulloq unnuarlu 

angerlarsimaffeqarfiusut tamakkerlugit nalinginnaasumik 

atuartinneqarttussaatitaanermut tunngasoq immikkut qulaajagassatut 

immikkoortinneqarmat. 

Nalunaarusiaq manna 2025-mi ukiumoortumik nalunaarutinni ilanngunneqaru-

maarpoq, nittartakkannilu www.ombudsmandi.gl-imi tamanut saqqummiunneqa-

rumaarluni. 

ILANNGUSSAQ 

Misissuinermi inatsisitigut tunngavigineqartut 

 

Inatsisartut Ombudsmandiat pillugu Inatsisartut inatsisaanni nr. 7, 1. juni 

2017-imeersumi (matuma kingorna ombudsmandeqarnermi inatsit) ombuds­

mandip suliaani inatsisitigut tunngavigineqarput ersersinneqarput.                                       

 

Ombudsmandi Inatsisartunit qinigaasarpoq, tak. ombudsmandeqarnermi 

inatsimmi § 1, imm. 1, kisiannili ombudsmandi suliamik ingerlatsinermini 

Inatsisartunut attuumassuteqanngilaq, tak. ombudsmandeqarnermi inat­

simmi § 6, imm. 1. Kalaallit Nunaanni Namminersorlutik Oqartussat kommu­

nillu ataanni pisortat ingerlatsinerisa ilaat tamarmik ombudsmandip sulin­

erani ilaatinneqarput, tak. ombudsmandeqarneq pillugu inatsimmi § 7, imm. 

1 uniffik siulleq. 

 

Oqartussaasunut, inuilluunniit, ombudsmandip sulinerani pineqartunut 

ilaatinneqartut inatsisinik atuuttunik unioqqutitsisumik iliuuseqarnersut 

imaluunniit allatut iliorlutik suliassaminnik ingerlatsinerminni kukkussute­

qarnernut sumiginnaanersulluunniit pisuussuteqarnersut ombudsmandip mi­

sissussavaa, tak. ombudsmandeqarnermi inatsimmi § 19, imm. 1. Ombuds­

mandi isornartorsiuisinnaavoq, inassuteqaateqarsinnaalluni suliarlu pillugu 

paasinninnerminik saqqummiussisinnaalluni, tak. ombudsmandeqarnermi 

inatsimmi § 20. 

 

Ombudsmandeqarnermi inatsimmi § 16-inimi uniffik siulleq naapertorlugu, 

atorfeqarfiit imaluunniit suliffeqarfiit kiisalu atorfeqarfigisat allat suugaluar­

tulluunniit ombudsmandip sulinerani pineqartunut ilaatinneqartut ombuds­

mandip misissuiffigisinnaavai. Ombudsmandip misissuinermut taamaattumut 

atatillugu, §§ 19-20-p nassatarisaasa saniatigut, pissutsit suliffeqarfiup oqar­

tussaasulluunniit aaqqissuussaaneranut ingerlanneqarneranullu tunngasut 

kiisalu pissutsit suliffeqarfiup oqartussaasulluunniit atuisuisa ingerlataasalu 

suliarineqarnerannut ingerlanneqarnerannulluunniit tunngasut isummat  

inuppalaassutsimut inunnillu ikiuinermut tunngasut aallaavigalugit naliliif­

figisinnaavai. Tak. ombudsmandeqarneq pillugu inatsimmi § 16 uniffiit aap­

paat. 


